
L-għodwa t-tajba lil kulħadd! 

Nittama li tinsabu tajbin u qiegħed nieħu gost nara ħafna wċuh familjari u ħafna oħrajn ġodda. Din hija laqgħa bla ħsieb għalija u naħseb ukoll għal ħafna minnkom. Naħseb li qegħdin tistaqsu lilkom infuskom x’aħna nagħmlu hawn fl-aħħar ġranet ta’ Lulju, wieħed mill-iktar xhur sħan tas-sena. Mhux aħjar qegħdin il-baħar? X’ġabna hawn, kemm lilkom kif ukoll lili? 

Ħalli nibda bija! Kienet stedina ta’ Dun Simon li f’April li għadda kitibli u staqsieni jekk iniex biħsiebni li nkun Għawdex fis-sajf għax kien qiegħed jippjana xi laqgħat għall-katekisti fis-sena tal-Ġublew Straordinarju tal-Ħniena. L-intenzjoni u x-xewqa tiegħu kienet li dawn l-attivitajiet isiru f’Settembru. Jien, fix-xahar ta’ Settembru, inkun diġà bdejt ngħallem l-università fejn qiegħed. Kien għalhekk li din il-laqgħa qiegħda ssir illum. It-tort mhux ta’ Dun Simon, imma taċ-ċirkustanzi. Nittama li din il-laqgħa tkun għalikom ta’ esperjenza u, bl-għajnuna ta’ Alla, ta’ ġid għalikom personali kif ukoll għal dawk li qegħdin trawmu fil-fidi. 

Bħalma tafu qegħdin fis-sena tal-Ħniena li l-Papa Franġisku għoġbu jsejjaħ sabiex naħsbu, napprofondixxu u nsiru iktar konxji tal-ħniena t’Alla u sintendi nipprattikawha fil-ħajja tagħna ta’ kuljum. Bħalma l-Papa stess qal, il-ħniena hija l-isem proprju ta’ Alla. Jekk forsi għadkom ma qrajtux l-intervista li ta l-Papa lill-ġurnalista Andrea Tornielli, aqrawha matul dan is-sajf – fiha ħafna punti sbieħ fuq Alla u kif aħna nistgħu nuru ħniena.

It-tema li fuqha se nitkellem illejla hija proprju l-Ħniena ta’ Alla bħala l-qalba, il-punt ċentrali tal-ispiritwalità tal-katekisti. Se naqsamha fi tliet partijiet. L-ewwel nixtieq niġbed l-attenzjoni tagħkom rigward tliet punti mill-Bulla li ħareġ il-Papa fl-okkażjoni tal-Ġublew, Misericordiae vultus. Bil-Malti dan it-titlu jfisser il-wiċċ tal-Ħniena. Il-Papa hawnhekk qiegħed jirreferi għal Kristu Ġesù. Dawn it-tliet punti jirrigwardjaw lil Alla u, indirettament, jagħtuna ħjiel tal-missjoni u l-vokazzjoni tal-katekisti. Fit-tieni parti naraw x’inhi l-ħidma tal-katekisti u kif il-ministeru tal-katekisti jeħtieġ, min-natura tiegħu, spiritwalità. F’din il-parti nitħaddtu fuq xi elementi ta’ din l-ispiritwalità partikulari tal-katekisti. Fl-aħħar parti nagħti ħjiel dwar kif wieħed jista’ jipprattika din l-ispiritwalità. 

L-EWWEL PARTI – ALLA ĦANIN 
Qiegħed insemmi l-ewwel parti, “Alla Ħanin,” biex nuri li l-ħniena tifforma n-natura ta’ Alla. Għalhekk il-Papa jinsisti li l-isem proprju ta’ Alla hu l-Ħniena. Kull darba li Alla rrevela lilu nnifsu, huwa dejjem żvoga l-ħniena tiegħu; huwa dejjem żvela l-ħniena tiegħu. Il-ħniena hija parti integrali ta’ min hu u ta’ x’inhu Alla. Għalkemm wieħed jista’ jifhem il-ħniena ta’ Alla bħala waħda mill-attributi ta’ Alla u, kif jgħallem San Tumas t’Akwinu, l-attributi ta’ Alla huma dimensjonijiet tan-natura ta’Alla, fil-każ tal-ħniena, din turi iktar biċ-ċar min hu u x’inhu Alla għalina. Hemm differenza tgħid Alla hu ħanin u tgħid Alla hu l-ħniena stess, mingħajr ma nagħmlu mill-ħniena alla separat minn Alla Trinità. Ħalli ma nidħlux f’diskussjoni dommatika. Il-punt li nixtieq nagħmel huwa li Alla li nemmnu fih hu Alla li, fil-qalba tiegħu jew tagħha, huwa ħanin. 
Għall-Papa, is-silta biblika ċentrali li turi lil Alla Ħanin hija s-sejħa ta’ San Mattew. Bħala l-motto tiegħu hu għażel, kif jgħid hu stess, il-kumment li għamel il-qaddis, il-Venerabbli Beda, fuq din is-silta. Il-Papa jfisser kif San Beda jikkummenta li meta Ġesù ra lil San Mattew, “ħares lejh bil-ħniena u għażlu,”-  miserando atque eligendo. Din il-frażi bil-Latin hija rikka ħafna u turi li, filwaqt li Ġesù ħenn għalih, għażlu. Fl-att tal-ħniena, Ġesù għażel lil San Mattew bħala Appostlu tiegħu. Mhux biss ħafirlu dnubietu, imma saħansitra għażlu biex ikun wieħed mit-Tnax.  Qallu: “Ejja warajja” (Mt 9:9). Minn dak li Ġesù qal lill-Fariżej li rawh jiekol ma’ Mattew, mal-pubblikani u mal-midinbin, naraw li l-missjoni tat-Tnax hi li jgħallmu x’jiġifieri: ‘Ħniena rrid u mhux sagrifiċċju.’ Fit-twettiq tal-ħidma li Ġesù fdalhom f’idejhom, huma għandhom ifittxu lill-midinbin, jaħfrulhom f’isem Alla u jħennu għalihom. Għal Mattew din il-missjoni hija replika tas-sejħa tiegħu. Bħalma għamel Ġesù miegħu, hekk hu għandu jagħmel mal-oħrajn fil-ħidma appostolika tiegħu. 
Bħalma jirrimarka l-Papa fil-paragrafu 8 tal-Bulla tas-Sena Mqaddsa, il-mod ta’ kif Ġesù kien iħares lejn id-dinja ta’ madwaru u lejn ir-relazzjonijiet tiegħu man-nies ta’ żmienu, kien wieħed ta’ ħniena. Il-ħniena kienet in-nuċċali ta’ Ġesù. Bħalma aħna nilbsu nuċċali tax-xemx jew ta’ kuljum u hekk il-visjoni tagħna tingħata lewn ħalli naraw sewwa, il-ħniena hija n-nuċċali ta’ Ġesù. Il-Papa jfakkarna f’ħafna episodji fil-ħajja ta’ Ġesù li juru kemm il-ħniena kienet waħda mill-attitudnijiet u l-karatteristiċi ta’ ħajtu. Insemmi tnejn minnhom għall-finijiet ta’ din it-taħdita. L-ewwel huwa l-episodju tal-imxajtan ta’ Ġerasa, kif jirrakontahulna San Mark. Wara li ħelsu mix-xkiel tax-xitan, Ġesù fdalu l-missjoni tiegħu stess u qallu: “Mur inġabar id-dar ma’ niesek, u għidilhom kulma għamel miegħek il-Mulej, u kif ħenn għalik” (Mk 5:19). Dak li kien maħkum mix-xitan, issa sar xandar tal-ħniena ta’ Alla. Huwa ġie mistieden ifaħħar lil Alla għal dak li Alla għamel miegħu u jxandar il-ħniena li wera miegħu Ġesù. Dan ir-raġel, bħal Mattew, huwa ħabbar tal-ħniena ta’ Alla, ħniena li esperjenza huwa stess. Se jxandar dak li ġarrab. 
It-tieni episodju hu t-tieni tkattir tal-ħobż fir-rakkont ta’ San Mattew. Wara li għallem ġemgħat kbar ta’ nies u fejjaq il-morda tagħhom, Ġesù dar fuq id-dixxipli tiegħu u qalilhom: “Nitħassarhom lil dawn in-nies, għax ġa ilhom tlitt ijiem miegħi u ma għandhom xejn x’jieklu. Ma rridx inħallihom imorru sajmin, li ma jmurx iħosshom ħażin fit-triq” (Mt 15:32). Ir-rakkont ikompli li d-dixxipli qalulu li kellhom biss seba’ ħobżiet u ftit ħut żgħir (Mt 15:34). Mhux biss tema’ erbat elef raġel, imma kien għad fadal sebat iqfief ħobż u ħut. Investiment mill-aqwa: għal kull ħobża, l-Appostli ggwadanjaw qoffa ħobż! Ma nafux x’sar mill-fdal! Il-fatt li kulħadd kiel u xeba’ u kien għad fadal, juri l-abbundanza tal-ħniena ta’ Alla. Ġesù juri biċ-ċar lill-Appostli tiegħu li l-ħniena ta’ Alla għandha dimensjoni materjali u mhux biss aspett spiritwali. Hu għallem lill-Appostli tiegħu li l-ħniena ta’ Alla tindirizza lill-bniedem sħiħ: ir-ruħ u l-ġisem. Għal Ġesù ma hemmx separazzjoni bejn dawn l-elementi li jiffurmawna bħala bnedmin. Hemm distinzjoni, imma mhux separazzjoni. 
Dawn it-tliet testi juruna tliet elementi li jirrigwardaw lilna l-katekisti. L-ewwel hu l-fatt li f’kull episodju Ġesù jsejjaħ persuni sabiex jieħdu sehem fil-missjoni li fdalu l-Missier, saħansitra jafdahielhom f’idejhom. Lil Mattew għażlu bħala wieħed mit-Tnax; lill-imxajtan imfejjaq għażlu bħala xandar f’post li Ġesù ma kellux il-ħsieb li jmur; u lill-Appostli talabhom sabiex miegħu jaqsmu dak li għandhom mal-oħrajn u hekk l-għemil tiegħu ta’ ħniena jkun sħiħ. 
Punt ieħor li naraw f’dawn is-siltiet hu li l-attitudni ta’ ħniena li kien iħaddan Ġesù twasslu sabiex jiddeċiedi u jieħu azzjoni għall-ġid tal-bnedmin. Kien hu li sejjaħ lil Mattew u mhux Mattew talab lil Ġesù sabiex jimxi warajh. Kien Ġesù li jagħti l-mandat lill-imxajtan imfejjaq sabiex imur ixandar f’ismu l-ħniena ta’ Alla, allavolja dan “talbu ħafna biex iħallih jibqa’ miegħu.” Kien Ġesù li talab lill-Appostli jitimgħu lill-ġemgħat ta’ nies għax ġietu ħasra minnhom. 
It-tielet punt hu li l-ħniena li wera Ġesù hija azzjoni li tindirizza l-ħtiġijiet kollha tal-bnedmin u tagħtihom ħajja ġdida u viżjoni ġdida. Il-ħniena ta’ Alla tmur lil hinn mill-maħfra tad-dnubiet, tisboq il-ħażen u, filwaqt li tindirizza l-ħtiġijiet materjali tal-bnedmin, twassalhom sabiex jagħrfu l-preżenza ta’ Alla fosthom. Konxju tad-dnub, tal-qawwa tax-xitan kif ukoll tad-debolizza umana, Ġesù jaħfer id-dnubiet, jirbaħ lix-xitan u jissodisfa l-bżonnijiet spiritwali u anke dawk materjali tal-bnedmin. 
Bit-tagħlim u l-għemil tiegħu, Ġesù juri x’inhi l-viżjoni ta’ Alla għall-bnedmin. Hija ħajja ta’ ħniena li tagħti tifsira lill-ħajja umana. Bħalma jgħid Papa Franġisku, il-ħniena hija “għajn ta’ hena, ta’ serħan u ta’ sliem” (Bulla 2). Il-bnedmin jgħixu u, fl-istess ħin, iwettqu l-iskop ta’ ħajjithom meta huma mhux biss jaħfru, imma wkoll iħennu; meta huma mhux biss jaraw l-hemm tal-oħrajn u jħossu magħhom, imma jemmnu li l-persuni jistgħu jerġgħu jibnu ħajjithom mill-ġdid u huma jagħmlu dak kollu li jistgħu sabiex ibiddlu s-sitwazzjoni inġusta ta’ dawn il-persuni u jgħinuhom jibnu il-futur tagħhom mill-ġdid. Meta juru ħniena, il-bnedmin iħabbru s-saltna ta’ Alla u jagħmluha preżenti fil-ħajja tagħhom u tal-oħrajn. Huma jkunu qegħdin ikomplu l-missjoni li Alla l-Missier fada f’idejn Kristu Ġesù bil-qawwa tal-Ispirtu s-Santu. 
Dan l-aspett ta’ missjoni jwassalna għat-tieni parti ta’ din it-taħdita. 
IT-TIENI PARTI – IL-MINISTERU U L-ISPIRITWALITÀ TAL-KATEKISTI 
Kien Kristu nnifsu li fada f’idejn id-dixxipli tiegħu l-missjoni li tah Alla l-Missier. Sabiex iwettqu din il-missjoni matul il-medda taż-żmien, tahom ukoll l-Ispirtu s-Santu li huwa stess kien irċieva fil-magħmudija tiegħu. Lil dawk li jaċċettaw il-Bxara t-Tajba l-Appostli għandhom jgħammduhom u “jgħallmuhom iħarsu dak kollu li ordnajtilkom jien” (Mt 28:20-21). 
Il-Knisja teżisti sabiex tevanġelizza, qalilna l-Beatu Papa Pawlu VI fl-eżortazzjoni appostolika tiegħu, Evangelii nuntiandi. In-natura tal-Knisja hija x-xandir tal-ħniena ta’ Alla, ta’ dak kollu li Alla għamel ma’ u għall-bnedmin. Il-Knisja tirrealizza lilha nnifisha bħala Knisja meta hija xxandar il-Bxara t-Tajba u ma tistax ixxandar l-Evanġelju jekk ma tippruvax tgħixu hi wkoll. Kif jgħidilna l-Papa San Ġwanni Pawlu II fit-tieni enċiklika tiegħu, Dives in misericordia (Għani fil-Ħniena), “‘Il-Knisja tkun tgħix ħajja vera meta tistqarr u xxandar il-ħniena’” (nr. 13). F’dan iż-żmien ta’ evanġelizzazzjoni ġdida, il-Knisja, fil-fehma tal-Papa Franġisku, għandha tgħaddi l-ħniena kemm bil-lingwaġġ kif ukoll bil-ġesti tagħha “biex (il-ħniena) tinfed il-qalb tal-bnedmin u tqanqalhom ħa jerġgħu jsibu t-triq li twassalhom lura għal għand il-Missier” (Bulla 12). Permezz tal-evanġelizzazzjoni, il-Knisja tkompli l-missjoni ta’ Kristu Ġesù li, kif rajna fl-ewwel taqsima, wera l-ħniena ta’ Alla kemm bil-kelma, kemm bil-ġesti, kif ukoll bil-persuna tiegħu. 
Il-Knisja mhux biss trid tgħallem il-ħniena ta’ Alla, imma trid ukoll trawwam fil-fidili l-attitudni ta’ ħniena li kellu Ġesù u bħalu twassalhom għal deċiżjoni u azzjoni. Bħala dixxipli ta’ Kristu, l-Insara għandhom ikollhom il-ħniena ta’ Alla bħala l-attitudni fundamentali ta’ ħajjithom. Din kienet l-attitudni fundamentali ta’ Ġesù kif rajna fl-ewwel taqsima u kif jiddiskuti Papa Franġisku fil-Bulla tal-Ġublew (ara: paragrafu 20). 
Il-ministeru li tinqeda bih il-Knisja sabiex tittrasmetti kif ukoll trawwam fl-Insara l-ħniena ta’ Alla huwa dak tal-katekeżi. Kif il-Knisja stess tgħidilna fid-dokument l-iktar reċenti tagħha fuq il-katekeżi, id-Direttorju Ġenerali tal-Katekeżi tal-1997, il-katekeżi għandha tittrasmetti kif ukoll trawwam fid-dixxipli ta’ Kristu Ġesù l-istess attitudnijiet li kellu Ġesù. Barra li jitkellmu kif Ġesù rrevela u għex il-ħniena ta’ Alla bil-kelma, bl-għemil u bil-persuna tiegħu, il-katekisti għandhom jgħinu lill-Insara jiskopru u jesperjenzaw il-ħniena ta’ Alla għalihom u għad-dinja kollha. Il-katekisti għandhom jgħinuhom jikkontemplaw il-ħniena ta’ Alla ħalli jkunu jistgħu jagħmluha l-istil tal-ħajja tagħhom (ara: Bulla 13).  
It-tagħlim, l-istruzzjoni u l-formazzjoni fil-ħniena ta’ Alla għandhom iwasslu lid-dixxipli ta’ Kristu sabiex isaħħu r-relazzjoni tagħhom ma’ Ġesù u ma’ dak kollu li miegħu kien imwaħħad Ġesù. Il-ħniena ta’ Alla turihom li huma għeżież f’għajnejn Alla, li Alla huwa interessat fil-ħajja tagħhom u li jrid jeħsilhom minn kull hemm ħalli jgħixu d-dinjità tagħhom bħala wlied Alla u ħolqien ġdid fi Kristu Ġesù. “Din il-komunjoni ma’ Kristu Ġesù,” kif jispjega d-Direttorju għall-Katekeżi (fin-numru 81), “min-natura dinamika tagħha, twassal lid-dixxipli sabiex jingħaqdu . . . ma’ Alla l-Missier li bagħat (lil Ibnu) fid-dinja; mal-Ispirtu s-Santu li mexxieh u saħħu fil-missjoni tiegħu; mal-Knisja, il-ġisem tiegħu li għaliha ta ħajtu; mal-umanità u ma’ ħutu l-bnedmin li għoġbu jaqsam magħhom is-sitwazzjoni umana tagħhom.” Fi kliem ieħor, il-katekeżi trid tespandi u taċċerta li l-laqgħa mal-wiċċ tal-ħniena ta’ Alla fi Kristu Ġesù ssir komunjoni ma’ Alla Trinità – ma’ Alla l-Missier, kif ukoll ma’ Alla l-Ispirtu s-Santu. Il-laqgħa ma’ Kristu Ġesù għandha wkoll twassal lill-Insara għall-komunjoni u għall-għaqda bejniethom u ma’ dawk kollha li huma Nsara, kif ukoll għal solidarjetà mal-umanità kollha. Il-Ħniena ta’ Alla tindirizza b’mod ħolistiku lill-bnedmin u tgħaqqadhom kemm ma’ Alla Trinità kif ukoll ma’ ħuthom il-bnemdin kollha, sew ma’ dawk li jemmnu fi Kristu Ġesù kif ukoll ma’ dawk li għadhom m’għarfuhx. 
Jekk il-katekeżi min-natura tagħha, barra mill-għarfien tal-ħniena ta’ Alla titlob għaqda intima ma’ Kristu Ġesù, il-wiċċ tal-ħniena ta’ Alla, u permezz ta’ Kristu għaqda mat-Trinità, allura l-katekisti ma jistgħux ma jkollhomx huma stess relazzjoni mat-tliet Persuni tas-Santissima Trinità. Bħalma jridu ikunu jafu l-kontenut tal-fidi li huwa mibni fuq u madwar il-ħniena ta’ Alla sabiex ikunu jistgħu jgħallmuh, hekk ukoll il-katekisti għandhom ikollhom relazzjoni ma’ Alla Trinità u jkunu konxji ta’ kif Alla Ħanin wera ħniena magħhom biex iwasslu lill-oħrajn għal din it-tip ta’ relazzjoni u jagħrfu l-imħabba ħanina li Alla għandu għalihom. Bħalma huma jaqsmu mal-oħrajn il-kontenut tal-fidi, huma għandhom jaqsmu magħhom ukoll ir-relazzjoni li għandhom ma’ Alla u kif Alla wera ħniena magħhom. L-imħabba li għandhom il-katekisti għal Alla u l-esperjenzi li ġarrbu tal-ħniena ta’ Alla ma jistgħux iżommuhom għalihom infushom; iridu juruhom u jaqsmuhom mal-oħrajn ħalli l-oħrajn jiddakkru bihom. Il-katekeżi li huma joffru tilħaq l-għan tagħha meta dawk li huma qegħdin irawmu fil-fidi mhux biss ikunu jafu fuq il-ħniena ta’ Alla, imma jħaddnu din il-ħniena divina bħala l-attitudni fundamentali ta’ ħajjithom u b’hekk huma jsiru l-aġenti tal-ħniena ta’ Alla fis-soċjetà u l-kultura tagħhom. 
Hija din ir-relazzjoni intima ma’ Alla Trinità, ma’ Alla Ħanin, li tifforma l-qalba tal-ispiritwalità tal-katekisti. Argument ieħor li wieħed jista’ jagħmel għall-ħtieġa ta’ spiritwalità fil-ħajja tal-katekisti hija s-sejħa li Alla għamlilna biex inkunu katekisti u b’hekk nieħdu sehem fl-evanġelizzazzjoni l-ġdida li permezz tagħha, bħalma rajna, twassal il-ħniena ta’ Alla lin-nies tal-lum. Permezz tal-Ispirtu s-Santu, Alla mhux biss tana d-don tal-fidi, imma sejħilna sabiex naqsmu dan id-don tal-fidi mal-oħrajn u ngħinuhom jikbru u jitrawmu fil-fidi tagħhom. Din hija l-kariżma proprja tal-katekisti, li jħossuhom imsejħin jakkompanjaw lil dawk li aċċettaw it-tħabbira tal-Bxara t-Tajba sabiex jagħrfu u jgħixu iktar is-sejħa tagħhom bħala wlied Alla u dixxipli ta’ Kristu Ġesù. Bħalma jgħidilna Papa Franġisku fl-enċiklika tiegħu, Evangelii gaudium, dan l-akkompanjament jirrikkjedi d-doċilità lejn l-Ispirtu Qaddis ta’ Alla flimkien mal-prudenza, il-ħila li nifhmu lill-oħrajn u l-paċenzja (EG 171). Din id-doċilità lejn l-Ispirtu titlob minna l-katekisti attenzjoni partikulari għall-ħidma tal-Ispirtu fil-ħajja tagħna u fil-ministeru tagħna ta’ katekisti. Huwa l-Ispirtu s-Santu li janima l-ministeru tal-katekeżi fi ħdan il-Knisja (Direttorju 78). Kemm is-sejħa tagħna kif ukoll il-ħidma tagħna bħala katekisti hija mnebbħa, imħarsa u mmexxija mill-Ispirtu s-Santu. Dan kollu jitlob minna li jkollna rapport intimu mat-tielet Persuna tas-Santissima Trinità. Aħna nistgħu nagħrfu l-wiċċ tal-ħniena ta’ Alla fi Kristu Ġesù bil-qawwa tal-Ispirtu s-Santu. Bħalma jgħidilna San Pawl, ħadd ma jista’ jistqarr li Ġesù hu l-Mulej, jekk mhux bil-qawwa tal-Ispirtu. 
Il-ħajja spiritwali tagħna hija waħda taħt l-azzjoni u l-ħidma tal-Ispirtu s-Santu. Huwa Alla l-Ispirtu s-Santu li joħloq, jippenetra, iżomm, imantni u jqaddes kollox. Huwa permezz tal-Ispirtu s-Santu li aħna nagħrfu lil Kristu Ġesù li bil-kelma, bl-għemil u bil-persuna tiegħu wriena l-wiċċ tal-ħniena ta’ Alla l-Missier. Kristu Ġesù stess jgħidilna li hu l-Ispirtu s-Santu li hu jibgħat mingħand il-Missier li jwassalna għall-verità kollha. Jekk aħna nistqarru li Kristu Ġesù huwa l-wiċċ tal-ħniena ta’ Alla, huwa bil-qawwa tal-Ispirtu s-Santu li aħna nistgħu napprofondixxu l-għarfien tagħna tal-ħniena ta’ Alla, inġeddu l-fehma tagħna li nagħmlu l-ħniena ta’ Alla l-attitudni fundamenti ta’ ħajjitna, kif ukoll inwettqu opri ta’ ħniena u ngħixu ħajja ta’ ħniena.  
L-ispiritwalità tal-katekisti li għandha l-ħniena ta’ Alla bħala l-qalba tagħha hija waħda Kristoċentrika u Trinitarja, imma b’mod speċjali pnewmatika. Hija r-rabta intima ma’ Alla l-Ispirtu s-Santu li tikkwalifika l-ispiritwalità tal-katekisti. Forsi iktar mill-Insara l-oħra, il-katekisti ma jistgħux jaqdu l-ministeru tagħhom jekk mhux bil-qawwa tal-Ispirtu s-Santu. Il-kariżma tagħna l-katekisti hija li ngħallmu u nrawmu l-fidi. Dan nistgħu nagħmluh biss bil-qawwa tal-Ispirtu s-Santu. 
Tajjeb li wieħed isemmi li din l-ispiritwalità hija wkoll ekkleżjali. L-Ispirtu s-Santu jgħaqqad lil dawk kollha li jemmnu fi Kristu Ġesù f’familja waħda. Għalhekk il-ħajja spiritwali tagħna hija waħda komunitarja u inklussiva. Aħna ma nistgħux nifhmu l-ħajja spiritwali tagħna bħala waħda li teskludina mill-oħrajn u li ninqatgħu minn xulxin ħalli nikkoltivaw ir-relazzjoni individwali tagħna ma’ Alla Trinità. Spiritwalità esklussiva tmur kontra l-Ħniena ta’ Alla. Ma jistax ikolli relazzjoni ma’ Alla Ħanin, imbagħad fil-ħsibijiet, fl-attitudinijiet u fl-għemejjel tiegħi, inbejjet lill-oħrajn f’qalbi, nikkritikahom, u/jew nagħlaq għajnejja għall-ħażen u l-korruzzjoni ta’ madwari. 
L-ispiritwalità tal-Ħniena ta’ Alla titlob minna li aħna “inħennu, bħalma hu ħanin” il-Missier (Lq 6:36). Għalhekk din l-ispiritwalità hija waħda li tmiss kemm lir-ruħ kif ukoll lill-ġisem. Hija spiritwalità inkarnazzjonali. Hija spiritwalità li ssir realtà fi żmien u f’post partikulari, jiġifieri tieħu għamla ta’ ġrajja fl-istorja tal-oħrajn u tiegħi. 
Il-ħtieġa u l-kwalità tal-ispiritwalità tal-katekisti twassalna għall-aħħar parti ta’ din it-taħdita. 
IT-TIELET PARTI: INSAĦĦU U NGĦIXU L-ISPIRITWALITÀ TAGĦNA 
F’din l-aħħar sezzjoni nittratta kif aħna nistgħu, bil-qawwa tal-Ispirtu s-Santu, nikbru fl-ispiritwalità tagħna u kif nistgħu nkunu nafu li, bejn wieħed u ieħor, mexjin imdawlin mill-ħniena ta’ Alla. Nillimita ruħi għal ħames punti biss. 
Fil-Bulla tiegħu tal-Ġublew, Papa Franġisku jinsisti li l-ewwel ħaġa li rridu nagħmlu sabiex inkunu kapaċi nħennu hi li nisimgħu l-Kelma ta’ Alla (par 13). Mhux biss nisimgħuha bil-widnejn tal-laħam imma, iktar importanti, li nsibu l-ħin sabiex nikkontemplawha fis-skiet. Hija waħda mill-ikbar tentazzjonijiet tax-xitan li mlejna ħajjitna b’ħafna attivitajiet tant li la għandna ħin għal xulxin u lanqas għalina nfusna. Għandna nkunu beżlin, imma l-bżulija tagħna għandha tkun waħda bbilanċjata. Irid ikollna mumenti ta’ skiet fejn ninġabru u nħallu lil Alla jkellimna u jkellimna fuq l-attivitajiet tagħna. Ma nafx għala, imma Alla għandu vizzju ikrah li jkellimna fis-skiet. Ġesù wkoll kien jaf b’dan u San Luqa, b’mod partikulari iktar mis-sinottiċi l-oħra, jurina kemm-il darba lil Ġesù jwarrab f’post fis-skiet biex jitlob. Jekk Ġesù huwa l-wiċċ tal-ħniena ta’ Alla, u aħna rridu nxandru u ngħixu din il-ħniena, irridu nagħmlu bħal Ġesù u nsibu ħin għal mumenti ta’ skiet. 
Dawn il-mumenti ta’ meditazzjoni siekta huma wkoll mumenti ta’ deċizjoni. Hemm differenza bejn nimmedita u nikkontempla l-ħniena ta’ Alla jew il-Kelma ta’ Alla u d-deċizjoni li nwettaqha f’ħajti. Irrid inkun jien li, wara li nimmedita fuq il-ħniena ta’ Alla, niddeċiedi rridx nagħmilha l-attitudni fundamentali tiegħi jew le. It-talb minnu nnifsu għandu jwassal għal din id-deċizjoni, però d-deċiżjoni rrid nagħmilha jien. Fi kliem ieħor, nista’ ngħaddi ħajti nimmedita fuq il-ħniena ta’ Alla u qatt ma nasal sabiex nagħmel opra waħda ta’ ħniena. F’dan il-każ l-ispiritwalità tiegħi hija waħda falza u ipokrita. 
It-tieni punt li nixtieq insemmi hu li għandu jkollna devozzjoni kbira lejn l-Ispirtu s-Santu. Fil-Vanġelu li smajna jixxandar lilna nhar il-Ħadd li għadda, Ġesù jinsisti kemm hu importanti li aħna nitolbu għad-don tal-Ispirtu s-Santu mingħand il-missier. “Mela jekk intom, nies ħżiena bħalkom, tafu tagħtu lil uliedkom ħwejjeġ tajba, kemm aktar il-Missier mis-smewwiet jagħti l-Ispirtu s-Santu lil dawk li jitolbuhulu!” (Lq 11:13). Tajjeb hawnhekk li wieħed jistaqsi jekk aħniex nitolbu lill-Ispirtu s-Santu jew ġralniex bħalma darba stqarr it-teologu Ġermaniż Karl Rahner li l-Insara nsew lill-Ispirtu s-Santu u jemmnu mhux f’Alla Trinità, imma f’alla dwalità, Alla f’żewġ persuni. Fil-ħajja tiegħi spiritwali x’inhu l-post li jokkupa l-Ispirtu s-Santu? 
It-tema tal-Ispirtu s-Santu twassalna għat-tielet punt. Dan jirrigwardja s-sejħa li Alla l-Ispirtu s-Santu għamlilna. Il-kariżmi huma doni tal-Ispirtu s-Santu u mhux tal-Missier u tal-Iben!! Sintendi, l-Ispirtu s-Santu jwassalna għall-verità ta’ Kristu Ġesù li huwa l-wiċċ ta’ Alla l-Missier. Fejn hemm persuna waħda tat-Trinità, hemm ukoll it-tnejn l-oħra. Jibqa’ l-fatt li huwa l-Ispirtu s-Santu li sejħilna għall-vokazzjoni tagħna bħala katekisti. Għalhekk tajjeb li wieħed jaħseb fuq is-sejħa tiegħu jew tagħha. Kif sirna katekisti? Meta kien il-mument meta permezz tal-Ispirtu s-Santu Ġesù ħares lejna bil-ħniena u sejħilna sabiex inkunu katekisti? B’xiex inqeda Alla meta għamilli s-sejħa tiegħu? Forsi għal xi wħud minna kien il-kappillan li sejħilna! Forsi kien xi ħadd li ra xi ħaġa fina u ħajjarna nsiru katekisti. Kelli okkazjoni mhux ta’ darba li xi ġenituri saru katekisti għax raw kemm it-tfal tagħhom iggwadanjaw, biex ngħid hekk, mill-katekeżi li rċevew. Forsi kienu s-superjuri tiegħi jew il-ħtieġa tal-parroċċa fejn kont. Kif indunajt bis-sejħa u weġibt għaliha? Il-punt li nixtieq nagħmel hu li fl-aħħar mill-aħħar huwa Alla li sejħilna għal dan il-ministeru fi ħdan il-Knisja bħala katekisti. U Alla jinqeda b’ħafna modi, b’avvennitment, kif ukoll b’persuni. Sew jekk jien katekista għal għomri, sew jekk jien katekista għax talbuni s-superjuri tiegħi, sew jekk jien katekista għal xi żmien fil-ħajja tiegħi, huwa Alla Trinità li sejjaħli. 
Riflessjonijiet fuq kif Alla sejħilna jwassluni għar-raba’ punt. Fl-ispiritwalità tagħna għandna bżonn inkunu konxji ta’ kif Alla qiegħed preżenti u jaħdem f’ħajjitna. Għalkemm midinbin, Alla ħenn għalina, sejħilna bħala katekisti u jitlob bil-ħniena mingħandna sabiex naqsmu dan id-don tal-fidi mal-oħrajn. Iktar ma aħna nagħrfu kif Alla, bħalma tgħidilna l-Madonna fil-Magnificat, wera ħniena magħna, iktar Alla jsaħħaħna biex inkunu ministri ġenwini u awtentiċi tal-katekeżi. Iktar ma nindunaw u napprezzaw kif Alla huwa preżenti fil-ħajja tagħna ta’ kuljum, iktar Alla l-Ispirtu s-Santu jsaħħaħna sabiex inrawmu d-don tal-fidi fl-oħrajn. L-għarfien tal-preżenza ta’ Alla Trinità fil-ħajja tagħna twassalna sabiex inkunu persuni ta’ gratitudni u rikonnexxa lejn Alla għal dak kollu li jagħmel magħna. L-esperjenza ta’ Alla fil-ħajja twassalna u tgħarrafna bil-ferħ tal-Evanġelju. Huwa dan il-ferħ li rridu naqsmu mal-oħrajn, speċjalment ma’ dawk li qegħdin inrawmu fil-fidi. Li ngħixu l-ħniena ta’ Alla huwa dak li jagħti skop lill-ħajja tagħna l-bnedmin u jimliena bil-ferħ ta’ Ġesù li hu biss jista’ jagħti u li jaqta’ l-għatx veru tagħna l-bnedmin. 
Wieħed mill-mumenti li fih nesperjenzaw il-ħniena t’Alla huwa ċ-ċelebrazzjoni tas-Sagrament tar-Rikonċiljazzjoni u Qrar. L-ispiritwalità tagħna titlob minna ħajja attiva, partiċipatorja u konxja tas-sagramenti. 
L-aħħar punt li nixtieq insemmi huwa kif aħna nistgħu nkunu nafu, bejn wieħed u ieħor, jekk l-ispiritwalità tagħna hiex minnha u jekk hijiex tagħti frott. Insemmi fil-qosor żewġ affarijiet. L-ewwel irrid nara jekk jien, fil-ħajja tiegħi persunali, fil-ministeru tiegħi ta’ katekista, iniex nipprattika l-opri tal-ħniena, kemm dawk li jmissu l-ġisem kif ukoll dawk li jmissu r-ruħ. It-tieni punt ta’ dixxerniment huwa l-prinċipju li jagħtina Kristu Ġesù meta qalilna li siġra tajba tagħmel frott tajjeb u siġra ħażina frott ħażin. San Pawl, fl-Ittra lill-Galatin, jagħtina ħjiel tal-kwalità ta’ dan il-frott. Hu jgħidilna, “il-frott tal-Ispirtu huwa: l-imħabba, l-hena, is-sliem, is-sabar, il-ħniena, it-tjieba, il-fidi, il-ħlewwa, ir-rażan” (Gal 5:23-24). L-istil tal-ħajja li ngħixu u d-deċizjonijiet u l-għemejjel li nagħmlu jindikawlna l-ispiritwalità li nħaddnu.

KONKLUŻJONI 
Il-ħajja tagħna bħala Nsara u l-ispiritwalità tagħna bħala katekisti huma mibnija fuq Alla Ħanin. Afdati minn Alla stess bil-missjoni tiegħu, aħna msejħin sabiex inġarrbu mill-qrib il-Ħniena ta’ Alla u naqsmu dawn l-esperjenzi mal-oħrajn bit-tama li huma wkoll ikomplu jiskopru l-Ħniena Divina f’ħajjithom u flimkien infaħħru lil Alla għall-ġid li għamel magħna. “Jekk ngħixu bl-Ispirtu,” jgħidilna San Pawl, “ħalli nimxu bl-Ispirtu” (Gal 5:25). Nawguralkom li din il-mixja fl-Ispirtu f’dan il-Ġublew Straordinarju tal-Ħniena ta’ Alla twassalkom għal laqgħat sbieħ mal-Ħniena ta’ Alla li hi l-ferħ tal-Evanġelju, għall-milja ta’ ħajjitkom u għall-hena bla tmiem.
Grazzi. 
